
SAUNOAGA A LE AFIOGA I LE PALEMIA, SUSUGA TUILAEPA 
LUPESOLI’AI SA’ILELE MALIELEGAOI I LE TATALAINA O LE 
COURT HOUSE I MULINUU I LE ASO GAFUA, 25 IANUARI 

2010 I LE ITULA E 4.00p.m. I LE AFIAFI 
 
Susū lau Susuga i le Ta’itai o le Sauniga ma le Aufaigaluega, 

Afio le Ao o le Malo, le Sui Tofia fa’apea Minisita o le Kapeneta, 

Lau Afioga i le Fa’amasino Sili, le Fofoga Fetalai ma Sui Usufono o le Fono Aoao 

Faitulafono, 

Sui o le Malō Tele o Saina, Niu Sia ma Ausetalia, 

Fa’auluuluga o Matāgaluega, Fa’alapotopotoga ma Kamupani. 

 

O outou sa ma faigā, e tumau e fa’avavau.  O le aso lenei o le molimoli o la’au i 

Foga’a.  O le fa’afetai lea i le Atua i lona agalelei iā Samoa.  Na Ia musuia ai 

finagalo o Ta’ita’i o le Malō Tele o Saina ina ia tali sapai le fa’atalauula a lo tatou 

Malō latou te fausia se Maota Tele lava o Fa’amasinoga a Samoa. 

 

O se Maota e tu’ufa’atasia ai le Aufaigaluega i se Nofoaga e faigofie ai ona 

pulega, i le ua vavalalata i latou e pule ma le Aufaigaluega ma lē toe maualafia ai 

le tolotolo o ni Fa’amasinoga i le lē avanoa o Fale; ma malutia uma ai fa’ai’uga fai 

o Fa’amasinoga o soligatulafono, ma fa’ai’uga fai o Fa’amasinoga o Fanua ma 

Suafa o aiga uma o Samoa. 

 

O se Maota e lē toe lamatia gofie i le afi .  E fa’apei ona lamatia ai fale o lo’o i ai 

nei na fausia i le laupapa i Aso o Pulega a Siāmani i le 100 tausaga talu ai ma ua 

pa’a’a  lava i le 100 fo’i o Tausaga o lāina ma velasia i suiga tetele o le Tau mai 

na Tausaga e tau mai i nei ona po.  Lona uiga ia fau se Maota Fou i u’amea ma 

simā. 

O se maota ua lelei atoatoa lona siosiomaga e faatupu gofie ai le sailiga o le 

faamasinoga tonu. 

Lea ua tū le failā, le ‘Ala ma le Mila. Ua tau lau o le fa’amoemoe.  O le 

fa’amoemoe fo’i ua taunu’u o le la’au o le soifua lea. E faafetai ai le Malo o Saina 

e tauala atu i le Alii Amepasa ma le Savali Mamalu mai le Malo o lo o tatou au 

faatasi i lenei taeao na liugalua. 

 

O le ā sa tatou matau?  Tatou ‘ae’ae lea manu ua ulu ma fa’afo’i i le Atua le 

Fa’afetai.  Ma ia iā te Ia pea le Vi’iga. 

 

Lau Afioga i le Fa’aasino Sili, lou tou fale lena.  Ua tatau ma onomea le 

si’osi’omaga ua i ai nei ma lau tou fatuaiga tausi o le faia lea o le Fa’amasinoga 

Tonu.  E lē tauiso la o le a atili tapu’e ai le Anofale o lou tou vala’auina. 

 

Ia agalelei mai le Atua iā Samoa , fa’afualoa le Soifua o Lana Afioga i le Ao 

Mamalu o le Malō. 

 

Soifua 

 

 


